
Govardhanashrayadashakam

ಗೋವರ್ಧನಾಶ್ರಯದಶಕಂ

ಸಪ್ತಾಹಂ ಮುರಜಿತ್ಕರಾಂಬುಜಪರಿಭ್ರಾಜತ್ಕನಿಷ್ಠಾಂಗುಲಿ
ಪ್ರೋದ್ಯದ್ವಲ್ಗುವರಾತಕೋಪರಿಮಿಲನ್ಮುಗ್ಧದ್ವಿರೇಫೋಽಪಿಯಃ .
ಪಾಥಃಕ್ಷೇಪಕಶಕ್ರನಕ್ರಮುಖತಃ ಕ್ರೋಡೇ ವ್ರಜಂ ದ್ರಾಗ್ ಅಪಾ-
ತ್ಕಸ್ತಂ ಗೋಕುಲಬಂಧವಂ ಗಿರಿವರಂ ಗೋವರ್ಧನಂ ನಾಶ್ರಯೇತ್ .. 1..

ಇಂದ್ರತ್ವೇ ನಿಭೃತಂ ಗವಾಂ ಸುರನದೀತೋಯೇನ ದೀನಾತ್ಮನಾ
ಶಕ್ರೇಣಾನುಗತಾ ಚಕಾರ ಸುರಭಿರ್ಯೇನಾಭಿಷೇಕಂ ಹರೇಃ .
ಯತ್ಕಚ್ಛೇಽಜನಿ ತೇನ ನಂದಿತಜನಂ ಗೋವಿಂದಕುಂಡಂ ಕೃತೀ
ಕಸ್ತಂ ಗೋನಿಕರೇಂದ್ರಪಟ್ಟಶಿಖರಂ ಗೋವರ್ಧನಂ ನಾಶ್ರಯೇತ್ .. 2..

ಸ್ವರ್ಧುನ್ಯಾದಿವರೇಣ್ಯತೀರ್ಥಗಣತೋ ಹೃದ್ಯಾನ್ಯಜಸ್ರಂ ಹರೇಃ
ಸೀರಿಬ್ರಹ್ಮಹರಾಪ್ಸರಃಪ್ರಿಯಕತತ್ಶ್ರೀದಾನಕುಂಡಾನ್ಯಪಿ .

ಪ್ರೇಮಕ್ಷೇಮರುಚಿಪ್ರದಾನಿ ಪರಿತೋ ಭ್ರಾಜಂತಿಯಸ್ಯ ವ್ರತೀ
ಕಸ್ತಂ ಮನ್ಯಮುನೀಂದ್ರವರ್ಣಿತಗುಣಂ ಗೋವರ್ಧನಂ ನಾಶ್ರಯೇತ್ .. 3..

ಜ್ಯೋತ್ಸ್ನಾಮೋಕ್ಷಣಮಾಲ್ಯಹಾರಸುಮನೋಗೌರೀಬಲಾರಿಧ್ವಜಾ
ಗಾಂಧರ್ವಾದಿಸರಾಂಸಿ ನಿರ್ಝರಗಿರಿಃ ಶೃಂಗಾರಸಿಂಹಾಸನಂ .

ಗೋಪಾಲೋಽಪಿ ಹರಿಸ್ಥಲಂ ಹರಿರಪಿ ಸ್ಫೂರ್ಜಂತಿಯತ್ಸರ್ವತಃ
ಕಸ್ತಂ ಗೋಮೃಗಪಕ್ಷಿವೃಕ್ಷಲಲಿತಂ ಗೋವರ್ಧನಂ ನಾಶ್ರಯೇತ್ .. 4..

ಗಂಗಾಕೋಟ್ಯಧಿಕಂ ಬಕಾರಿಪದಜಾರಿಷ್ಟಾರಿಕುಂಡಂ ವಹ-

ನ್ಭಕ್ತ್ಯಾ ಯಃ ಶಿರಸಾ ನತೇನ ಸತತಂ ಪ್ರೇಯಾನ್ಶಿವಾದಪ್ಯಭೂತ್ .

ರಾಧಾಕುಂಡಮಣಿಂ ತಥೈವ ಮುರಜಿತ್ಪ್ರೌಢಪ್ರಸಾದಂ ದಧಾ-
ತ್ಪ್ರೇಯಃಸ್ತವ್ಯಮನೋಽಭವತ್ಕ ಇಹ ತಂ ಗೋವರ್ಧನಂ ನಾಶ್ರಯೇತ್ .. 5..

ಯಸ್ಯಾಂ ಮಾಧವನಾವಿಕೋ ರಸವತೀಮಾಧಾಯ ರಾಧಾಂ ತರೌ
ಮಧ್ಯೇ ಚಂಚಲಕೇಲಿಪಾತವಲನಾತ್ತ್ರಾಸೈಃ ಸ್ತುವತ್ಯಾಸ್ತತಃ .
ಸ್ವಾಭಿಷ್ಠಂ ಪಣಮಾದಧೇ ವಹತಿ ಸಾ ಯಸ್ಮಿನ್ಮನೋಜಾಹ್ನವೀ
ಕಸ್ತಂ ತನ್ನವದಂಪತಿಪ್ರತಿಭುವಂ ಗೋವರ್ಧನಂ ನಾಶ್ರಯೇತ್ .. 6..

ರಾಸೇ ಶ್ರೀಶತವಂದ್ಯಸುಂದರಸಖೀ ವೃಂದಾಂಚಿತಾ ಸೌರಭ
ಭ್ರಾಜತ್ಕೃಷ್ಣರಸಾಲಬಾಹುವಿಲಸತ್ಕಂಠೀ ಮಧೌ ಮಾಧವೀ .

ಗೋವರ್ಧನಾಶ್ರಯದಶಕಂ

ರಾಧಾ ನೃತ್ಯತಿ ಯತ್ರ ಚಾರು ವಲತೇ ರಾಸಸ್ಥಲೀ ಸಾ ಪರಾ
ಯಸ್ಮಿನ್ಸ ಸುಕೃತೀ ತಮುನ್ನತಮಯೇ ಗೋವರ್ಧನಂ ನಾಶ್ರಯೇತ್ .. 7..

ಯತ್ರ ಸ್ವೀಯಗಣಸ್ಯ ವಿಕ್ರಮಭೃತಾ ವಾಚಾ ಮುಹುಃ ಫುಲ್ಲತೋಃ
ಸ್ಮೇರಕ್ರೂರದೃಗಂತವಿಭ್ರಮಶರೈಃ ಶಶ್ವನ್ಮಿಥೋ ವಿದ್ಧಯೋಃ .
ತದ್ಯೂನೋರ್ನವದಾನಸೃಷ್ಟಿಜಕಲಿರ್ಭಂಗ್ಯಾ ಹಸನ್ಜೃಂಭತೇ
ಕಸ್ತಂ ತತ್ಪೃಥುಕೇಲಿಸೂಚನಶಿಲಂ ಗೋವರ್ಧನಂ ನಾಶ್ರಯೇತ್ .. 8..

ಶ್ರೀದಾಮಾದಿವಯಸ್ಯಸಂಚಯವೃತಃ ಸಂಕರ್ಷಣೇನೋಲ್ಲಸ-

ನ್ಯಸ್ಮಿನ್ಗೋಚಯಚಾರುಚಾರಣಪರೋ ರೀರೀತಿ ಗಾಯತ್ಯಸೌ .

ರಂಗೇ ಗೂಢಗುಹಾಸು ಚ ಪ್ರಥಯತಿ ಸ್ಮಾರಕ್ರಿಯಾಂ ರಾಧಯಾ
ಕಸ್ತಂ ಸೌಭಗಭೂಷಿತಾಂಚಿತತನುಂ ಗೋವರ್ಧನಂ ನಾಶ್ರಯೇತ್ .. 9..

ಕಾಲಿಂದೀಂ ತಪನೋದ್ಭವಂ ಗಿರಿಗಣಾನತ್ಯುನ್ನಮಾಚೇಖರಾ-
ನ್ಶ್ರೀವೃಂದಾವಿಪಿನಂ ಜನೇಪ್ಸಿತಧರಂ ನಂದೀಶ್ವರಂ ಚಾಶ್ರಯಂ .

ಹಿತ್ವಾ ಯಂ ಪ್ರತಿಪೂಜಯನ್ವ್ರಜಕೃತೇ ಮಾನಂ ಮುಕುಂದೋ ದದೌ
ಕಸ್ತಂ ಶೃಂಗಿಕಿರೀಟಿನಂ ಗಿರಿನೃಪಂ ಗೋವರ್ಧನಂ ನಾಶ್ರಯೇತ್ .. 10..

ತಸ್ಮಿನ್ವಾಸದಮಸ್ಯ ರಮ್ಯದಶಕಂ ಗೋವರ್ಧನಸ್ಯೇಹಯ-

ತ್ಪ್ರಾದುರ್ಭೂತಮಿದಂಯದೀಯಕೃಪಯಾ ಜೀರ್ಣಾಂಧವಕ್ತ್ರಾದಪಿ .

ತಸ್ಯೋದ್ಯದ್ಗುಣವೃಂದಬಂಧುರಖಣೇರ್ಜೀವಾತುರೂಪಸ್ಯ ತತ್-

ತೋಷಾಯಾಪ್ಯಲಂ ಭವತ್ಟಿಹ ಫಲಂ ಪಕ್ವಂ ಮಯಾ ಮೃಗ್ಯತೇ .. 11..

ಇತಿ ಶ್ರೀರಘುನಾಥದಾಸಗೋಸ್ವಾಮಿವಿರಚಿತಸ್ತವಾವಲ್ಯಾಂ
ಶ್ರೀಗೋವರ್ಧನವಾಸಪ್ರಾರ್ಥನಾದಶಕಂ ಸಂಪೂರ್ಣಂ .

